
        
            
                
            
        

    
	Ц. ДАМДИНСҮРЭН

	 

	ГОЛОГДСОН ХҮҮХЭН

	(тууж)

	 

	“Улсын хэвлэлийн хэрэг эрхлэх хороо” Улаанбаатар хотноо 1961 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1. БАЯН БА ХООСОН

	 

	Байдалд зохист намар цаг, сэтгэлд зохист яруу газар, Бэлэн далай гэдэг зөөлөн говь нутагт нэгэн хэсэг олон адуу сүрэглэн явахад адуу хэдийгээр алхлавч зөөлөн хуурай хөрс нь адууны хөлд гишгэгдэж, улбар тоос бужигнан, улмаар аясын салхинд туугдсаар цэлмэг агаарт замхарна.

	Ардаг тарган адуу нь алс талдаа бэлчихэд, адуучин ядуу ард нь гэрийн зүг хүсэв. Эдэлсэн эзэн нь гэртээ дурлаж, эдлэгдсэн морь нь ижилдээ дурлаж, унасан морины толгойг хазаарын хүчээр эргүүлэвч бүхэл бие нь адууны зүг явж уурга ташуур хөшилдөөд, унасан морь тэмцэлдээд, тал дээр ганц бие, адуун дотор ааш догширч, морины гуянд бүдүүн ташуур тас няс хийтэл тушааж адууны дундаас халиун морийг унасан, урт уурга чирсэн нэг гавшгай хүн гарч өмнө зүг чиглэн давхисаар нэг баялаг айлын гадаа буужээ. Энэ хүн бол гучаад настай, махлаг хөх царайтай, толгойд хир болсон хөх цууямбуу зангиджээ. Нэр Долингор гэдэг.

	Энэ айлын баруун талд том эсгий гэр, ар биеийг саяхан шинэлсэн тул хойноос нь харвал дун цагаан бөгөөд хар хялгасан оосор бүслүүр татсан нь зураг мэт зурайна.

	Өмнөөс нь харвал ноднин жилийн арын бүрээсийг сольж хийсэн нь утаа ба бороонд баахан шарласан тул буурангуй цайвар харагдана. Гэрийн хойд талд умраас өмнө хандуулсан хасаг тэрэг, сүйх тэрэг, төмөр тэрэг, цүүвэй тэрэг зэрэг хориод тэргийг цувруулан угсарчээ. Түүний доор мөөр тэнгэлэг, хигээс, банз, буулга, тэмээний шат, хатсан ховоо, эвдэрсэн агруу торх, хувин зэрэг элдвийн юмсыг нэг дор овоолсон үзэгдэнэ.

	Мөн тэрэгнүүдийн баруун талд, товруутай төмөр тэрэгнээс, дэлийг хөхөлгүйгээр мухар зассан, тарган хээр морь уяатай байна.

	Бүдүүн хар суран хазаартай бөгөөд ногтгүй цулбуураар уяжээ. Тохсон эмээл нь ясан хяртай, мөнгөн хэрэглэлтэй ба бүүрэг навтгар, загас уужим бөгөөд олонцог бага урагджээ. Энэ эмээлтэй морь хэнийх вэ? гэвэл баялаг гэрийн эзэн Болдын морь байна. Түүний хойно шар халиун зүстэй шарланги эдэлсэн янзтай, саяын ирсэн адуучны морь уяатай байжээ. Эмээлийн будаг холторхой, элдэв хэрэглэл хааш яаш, ганзага урт хар сур, гөлөм уранхай шар шир байжээ. Түүнээс цааш харахад тэрэгний зүүн талд нь дан хялгасан ногттой, далан булцруу хазаартай, яйжгай цагаан янгирцагтай, хар хялгасан олмоор хавирга гэдсийг тасартал оломлосон, сартай бор даага сая адуунаас барьсан бололтой дэвхцэж цовхорч байтал дэргэд нь хоньчин хүү Дамдин ирж, үдшийн хонио цуглуулахаар тавхийтэл мордоод бужигнуулан давхиж одов.

	Мөн тэрэгнүүдээс зүүн хойш чонын аюулаас хамгаалдаг, орой дээрээ салхин сэнстэй овгор хар мануул байв. Хотын зүүн ба хойд талаар мануулаас өндөргүй майжгий бор гэрүүд нарны гэрэлд ханаа яралзуулж, салхины ширүүнд үнсээ бужигнуулж байлаа.

	Адаг зүүн өмнө аргийн чинээ хар овоохойн хаяа ба тооноор зэрэг зэрэг хар утаа бургиж, гадна нь хэдэн муу тэрэг, дэргэд нь дэлүү чинээ аргалыг дээлийн хөдсөөр бүтээсэн байжээ. Баян айлын барлаг, багир хар гэрүүдийн нэг нь Долингорын гэр ажээ. 

	Гаднаа хэдэн муусайн тэргийг, үхсэн малын хэлхээтэй яс мэт тахиралдуулан угсраад, дунд нь гарсан бяцхан зайд, хэдэн тугал уяна. Долингорт эх ч үгүй, эцэг ч үгүй, цөм нас баржээ. Болдын хонийг хариулсаар Болдод итгэгдэж Болдын адууг хариулах болжээ.

	Болд баян бол нутгийн ноёд түшмэдтэй талархаж зарцаа албанаас чөлөөтэйгөөр зардаг тул Долингор мөн улсын албанд явахгүй, учир явдлыг мэдэхгүй, бичиг үсэг гаргахгүй, бүдүүлэг гэгчийн ард болжээ. Түүний эхнэр гэвэл алс газраас тэнүүчилж явсан адгийн ядуу айлын бүсгүй баян Болдын хаяаг дагасаар бас хэдэн жил болжээ. Ааш зан сайтай ч бол ядуу хүний эхнэр гэнэ, ажил сайтай ч бол баян Болдын зарц гэнэ. Нас 22, нэр Мядаг гэдэг, гэдэс дотроо хүүхэд олсоор 9 сар болж, бие нь ядравч, гэрийн дотор ажил хийх хүнгүй тул, арга буюу ажлаа хийсээр байв. Мядагаас урьд төрсөн хөвүүн хоёр нас хүрсэн бөгөөд Мядаг, гэрээс гарч, гадагш явахдаа, хоньчин Дамдины ээжид өгч харгалзуулах тул эмгэн, хөвүүнийг их хайрлаж Мядагаас илүү арчилна.

	Долингорынх усны гангүй тул Болдын уснаас авна. Мядаг Болдын ажлыг хийж явах цагт уснаас дураараа авдаг сан, одоо өөр зарц нар авсан тул, зарим нь Мядагийг их ус авлаа, бид түүний зарц уу? гэх зэргээр хэл ам гаргадаг ажээ. Мядаг, ганц бүсгүй, хоёр нялх хүүхэд сувилах нь бэрхтэй гэж, одоо төрөх үрээ бусдад үрчлүүлэхийг хүсдэг ажээ. Долингорын гэр доторх байдал: Хойморт бяцхан улаан авдартай, түүн дээр гүнгэрваатай бурхан (Үүдэн тэнгэр) тахижээ. Өмнө нь цайны зориг (дээж) тавих цөгц ба хүж хатгах ховд байна. Зүүн талд нэг авдрын дээр аяга, цом, пял таваг зэрэг байна. Зүүн хойно Долингор Мядаг хоёрын хэвтэх ор байна. Бусад зайд хуучин муусайн ширмэл ширдэг, уранхай тасархай хөм зэргийг дэвсжээ.


2. БАЯН БОЛД

	 

	Баян Болдын нас нь дөчөөд, толгой нь халзан, гэдэс нь бүдүүн, сахал нь битүү, нүд нь улбар, зан нь төв боловч заль нь их бололтой. Чисчүүнээс дээш хувцас үл эдлэх бөгөөд сайн хувцасгүй. Түүний эхнэр Дэжид нас 40 хэр, ааш зан хурдан, үг хэл ширүүн, санаа сэтгэл сайнгүй, эд юманд харамч билээ. Болд хэдийгээр шулуун хүн боловч, эхнэр нь элдвээр эвдэнэ. Болдын гэрт утаа тоос, тортог үргэлжилсэн боловч эдлэл хогшил тохитой. Зарц хүүхэн хоёр, адуучин хоньчин нийлээд бүгд дөрвөн хүн хөлслөн зарна. Тус тус сар бүр эм хонь, чулуун цай нэжгээдээс ихгүй хөлс өгнө.

	Зарим малаа ядуу айлуудад тараан хадгалуулна. Дэжид эхнэрээс хүүхэд ер төрсөнгүй тул эр эм хоёр, нэг үр авч, хойч өдөр хөгшин биеэ өргүүлж, хөрөнгө малаа эзлүүлж, гал голомтоо сахиулах гэж хэлэлцдэг билээ. Мядаг төрөх үрээ бусдад өгөх ба Дэжид үр авах гэсэн санал нийлэлцэж шийдвэрлэхэд “Хөгшин болсон хойноо ганц үр тэжээхэд, эр юм тэжээнэ. Эм юм бол тусгүй” гэж Дэжид зарлиг буулгадаг билээ. Гэвч Болд, Дэжид хоёрын тахилын орон, оройн чимэг болсон Ловон ламаар заалгах ажээ. Ловон лам, Болдын гэрт ирж Болдын авгайн нүглийг арилгаж, бурхны хутгийг олоход дөхөм болгож, замыг засаж өгнө гэж сан тавьж угаал үйлддэг байв. Долингор Мядаг хоёр, тэр ламд сүсэглэдэг боловч, ядуу зарц нар тул Ловон ламын өршөөлийг хүртэхэд бас хувь дутдаг билээ. Мядаг одоо төрөх үр нь эр төрж, Болдынд өргөгдөх болтугай гэж бурхандаа залбирна.

	Үүнийг хүсэхийн учир нь хоёр нярай хүүхдийг арчлахад, ажил төрөл орхигдох ба тэжээж тэтгэхэд бэрхтэй болно. Болдынд очвол баян хүний ганц хүү болж, их юмтай, их эрхтэйгээр жарган суух болно гэж эцсийн сайныг хүснэ. Бас баян Болдын үр болбол Ловон ламын өршөөлд багтаж амар жамраар өсөж торнино гэж итгэх бөгөөд ядуу бид хоёрыг тэтгэж түших газар болох болов уу гэж санахын тул билээ.


3. ХАРАНХУЙ ШӨНӨ ХАР НУТАГ ДЭЭР

	 

	Удалгүй баян Болдынх нутаг сэлгэж нүүх боллоо. Нүүхэд бүл мөхөстөх тул ойр хавь явж, үрээ даага унаж, хонь сааль сааж, Болдын суганд хавчуулж явдаг залуу чадамгай хэдэн лам, хар хүмүүсийг авчирч, гэрийг ачаалуулж нүүх болоход, дагаж яваа ядуу айлын зарим нь тэрэг дутуу ба хөллөх хөсөггүй тул, баян Болдын гадаа байгаа хөсөг олон боловч бас л дутав. Дэжид их дуугарч, олон муусайн хар овоохой хаяа дэрлүүлж, нүүх суухад ярвиг яршиг болгов гэж эрээ зэмлэж аймшигтай их цухалдаж, ам хамхих чөлөөгүй явигнана.

	Болд, хоосон амаа ангайж, амьсгал давхцаж, ийш тийш харж цүлхгэнэн зогсоно. Долингор ганцаар нүүх ажлыг захирч хөдөлгөв. Баян Болдын нүүж явахад, хаяа сахисан ядуу айлууд Дэжидийн хараалыг их гэгчээр амсаж үнээ шүдлэн хөллөөд нүүв. Долингор Болдын ажлыг оролдох тул гэрээ нүүлгэх завгүй болж, гаднаа хэдэн үхэр уяж орхив. Мядаг ганцаараа нүүх ажлыг засаж оролдох гэвч, бие хүндэрч ажил хийх аргагүй ядарчээ. Хүүхдийг төрөхөд эх барьж авах гэсэн Дамдины ээж маажиг жайжиг гэж оролдсоор, хэдийн муу гэрээ ачаалсан боловч, Мядагийн ганцаар хоцроход хүрснийг мэдэж харгалзан хүлээв. Хоёр ядуу бүсгүй алганы чинээ балчир хүүхэдтэй гурвуулаа айхын ихээр айж, зовохын ихээр зовж, баян айлын хар нутгийг сахив. Цагаан гэгээ тасрахын хэрд Мядаг нярайлахаар өвдөж, эмгэн түших араг, суух дэвсгэр зэргийг дөнгөж бэлтгээд Мядагийг суулгаж гарыг түшихэд нэг үе хүчтэй өвдөөд хүүхэд нь гарлаа.

	Эмгэн ухаан зүггүй сандарч, учир зүггүй бөгтгөнөж гүйхээс өөр бүтээх юмгүй, бас ч нүүх гэж гэрийн оосор бүчийг тайчиж хаяа хатавчийг онгойлгосон тул, шөнийн хүйтэн салхи гэрийн дотуур сэрчигнэж, бас эмгэн гал түлэхийг мартсан тул хэдийн гал унтарчээ. Эмгэн сая сэхээ орж, дэнгийн гэрлийг сүүмэлзүүлж нярай төрсөн үрийг хонины арьсанд боож Мядагийн биеийг хучиж суулгаад галыг ноцоож, нутаг дээр үлдсэн аргал хорголыг хормой хормойгоор авчирч, утаа май манаруулан түлж, шөл хийж өгөв. Харин золоор хэдэн хоногийн урьд Долингор нэг муу эм хонио нядалж өгсөн ажээ. Эдний ийнхүү зүдэрч ядарч байсныг хэн мэднэ. Болдын гэр шинэ нутаг бууж, бараа хогшлоо засацгааж, орой болж, Болд эхнэр хоёулаа нүүдэлд ядрав гэж тарган хонины тураг мах чануулж идээд, эрт цагаан гэгээтэй байхад унтжээ. Хөөрхий Мядаг, эмгэн хоёрын туйлаар ядарч байхад Болд Дэжид хоёр дулаан хөнжилд дуугьтал хурхирч байсан ажээ. Долингор, бага үд өнгөрч, жин болоход сая Болдын гэрийг хөдөлгөж өөрийн эхнэрт Дамдины ээжийг хань болохыг захиж, би адууг хурааж шинэ нутагт аваачаад эргэж ирнэ гэсэн билээ.

	Ядуу хүний ажил яаж санасны зоргоор бүтнэ. Болдын адуу олон, тус тусгаар салах гажуу зөрүү морьд бас нэлээд, толгой мэдэж дураараа сарниж явах хөгшин гүү хэд бий. Адууны бэлчээрлэсэн газар, мал далдлах орвон сондуул элбэг, хураах хүн ганц Долингор тул яаж хурдан цуглуулж болно. Яван явсаар адуугаа цуглуулж шинэ нутагт тууж хүрэхэд, намар цаг адуу ширүүн тууж болохгүй, нүүсэн газар ойргүй, Долингор Болдын дотоод зарц, адууг гам хайргүй ширүүн тууж үл чадна. Гэдрэгээ гэргийдээ зовох боловч адууг услаад зөөлөн туусаар явтал шөнө орой болсон тул шинэ нутагт гүйцэд хүргэлгүй нэгэн хужиртай газар тогтоон орхиод гэдрэгээ явж, гэртээ шөнө мичид баруун хойш тонгойсноос хойно ирэв. Гэрт их гал түлж байх тул баахан гайхаж, морио аргамжаад гэрт ороход, эмгэн, Мядаг хоёулаа баярлалдаж, нэгэн удаа сэтгэл амсхийв. Долингор төрсөн үр нь хүү, бүсгүй алин болохыг асуувал, эмгэн, Мядаг хоёр мэдэхгүй гэнэ. Долингор гарч хаяа хатавчаа бөглөж гэрийг дулаан болгоод хүүхдээ хүү, бүсгүйг үзвэл бүсгүй байжээ. Мядаг гасалж заяа муут бид хоёрт Болд гуайн будааг идэх хувьтай үр яаж төрнө. Дэжид авгай охин хүүхэд авахгүй гэж байсан тул үүнийг авахгүй биз ээ. Өөрөөс гарсан үр тул харсаар байж яаж орхино. Тэжээхээс өөр аргагүй, яаж үүнийг арчилна гэж цухалдахад Долингор хэллээ: “Хүү, бүсгүй ямар боловч авна гэж Болд өвгөн хэлсэн тул лав авах биз. Хэрэв эс авбал өөрөөс төрсөн үр тул төвөгшөөх хэрэггүй. Эрхбиш арга олдоно. Одоо зововч хожим жаргах цаг байж болно” гэж сэтгэлийг тайтгаруулж сайхан үг хэлж суув. Тэр мэт ийм тийм үг хэлэлцэж суутал удалгүй өглөө болж нар ургав. Цай сүлэх сүүгүй тул намрын цаг хар цай уух их л аягүй мэт байв. Тэндээ гурав хонож нүүхээр шийдэж Долингор адуугаа цуглуулж аваачаад эргэж ирэхээр адуугаа цуглуулаад Болдын буусан газар очтол нар бага үд хэтрэв. Болд, үдэш эрт унтсан тул өглөө босож, адуу ирэхийг хүлээж ядаад, морио юүлж юманд явахыг яарч Долингорт уурлаж суутал, эхнэр нь мартсанаа санаж хэллээ: "Дамдины ээж, Мядаг хоёр шинэ нутагт ирсэнгүй. Мядагийн төрөх цаг ойртсон гэдэг билээ. Хэрэв Долингор адуундаа явж айлд хоносон бол тэр хоёр хэцүүднэ" Болд үнэхээр санаа авч баахан зовж байв. 

	Болд Дэжид хоёр зарц нараа хайрлан хамгаалах санаа энэ удаа баахан хожимдсон бөгөөд өнгөрсөн бороонд цув нөмрөхтэй адил болжээ. Удалгүй Долингор адуугаа хурааж ирээд, Дэжид нарт өөрийн эхнэрийн нярайлсан учрыг нэг нэгнээр хэлэв.

	Дэжид сонсоод үнэхээр өрөвдсөн мэт үрчийж, зовсон мэт жорлойж байна. Долингор гурав хоноод нүүж ирэхийг хэлж буцав.


4. ТӨРСӨН ХҮҮХДЭД ЭЗЭНГҮЙ

	 

	Болдын эхнэр Дэжид, өөрийн дүү болох хүүхнээс төрсөн хоёр настай нэг хүү бий, түүнийг үрчилж авна гэхэд, Болд тэр хүү золбин (тодорхой эцэггүй) хүүхэд гэж баахан татгалзах ба сайн зарц Долингорын хүүхдийг авъя гэнэ.

	Ийнхүү эр эм харилцан зөрөлдөх тул Ловон ламын ирэхийг хүлээж ядаад ойр байгаа нэг зурхайчаас Болд очиж асуувал, мэргэн зурхайч төрсөн өдрийг нягтлан үзэж хэлэв:

	“Долингорын бүсгүй бол үйлдэх өдөр төрсөн нь бага сайн боловч хорин дөрвөн тоот бүрвабадрабад одны өдөр төрсөн нь сэтгэл муу бөгөөд мунхаг, хулгай дээрэмд дуртай болох ба мягмар гаригт төрсөн тул их урин нүгэлт бөгөөд даруй үхнэ” гэжээ. 

	Нөгөө хүүгийн өдрийг нарийн сайн мэдэхгүй боловч, “Бурхан багшийн мэндэлсэн Пүрэв гаригт төрсөн гэх нь өгүүлшгүй сайн, номд мэргэн, урт настай, их буянтай хүү төрсөн нь лавтай бөгөөд шоо төлгөнд үзвэл бас л сайн төлөг буулаа” гэж айлдав. Болд гэртээ ирж зурхайчийн хэлснийг ярьж суутал Ловон лам морилж ирэв. Дэжид яаран босож, ширээ, олбог бэлтгэж суулгаад аль хүүхдийг авахыг асуухад Ловон хашир хүн тул төлгөө үзэж, хэн дуртайгаа авбал сайн гэж мэргэлжээ. Болд эхнэр хоёулаа зөвлөж Долингорын охиныг үрчлэхгүй гэж тогтов. Үүнийг ядуу эр эм хоёр яаж олж мэдэх вэ? Болдынд үрчлүүлэх гэж горьдоно. Тэндээ хоноод нэг лам залж угаалган, нэрийг Цэрэн гэв. Даруй хоньчин Дамдин ирж, хоёр гэр хамт нүүж Болдын хаяанд буув. Долингор Болдынд орвол Дэжид хэлэв: “Танай Мядагаас төрсөн үрийг авах сан гэж өвгөн бид хоёр их боддог юм. Зурхайч ба Ловонгоос асуувал, талгүй гэсэн тул яах вэ? Амьд мэнд байвал хэн хэний хэрэг бүтэх тул гэртээ байхаас өөр аргагүй болжээ” гэв.

	Долингор хэдийнээ уул учрыг гадуур сонсож мэдээд, Долингор Мядаг хоёр нэг үе зовно, нэг үе гомдоно. Юунд зовно гэвэл, сая төрсөн охиныг лам нараас тэгж муу гэсэн тул муу хүн болох буюу үхэхээс зовно. Юунд гомдоно гэвэл, нярай төрсөн Цэрэнг өргөж авах хүн сураглавал, хүүхэд авахыг хүсэх хүн элбэг боловч Цэрэнгийн нэрийг зурхайч гутаасан тул авах хүн олдохгүй, эцэг эхээс өөр хэрэглэх хүнгүй болжээ. Мядаг дэмий л уурлаж, Цэрэнг хараах боловч өөрөөс төрсөн үр тул бас л хайрлана. Долингор, “Миний гологдсон хүүхэн” гэж хайрлаж аятай өсгөхийг хичээнэ.

	Дэжидийн дүүгээс төрсөн хүүг Болд үрчилж тэжээсэн бөгөөд нэр нь Муу нохой гэх боловч хожим Магсар гэж нэршжээ. Долингор, Болдын зөвхөн адууг адуулах биш, бусад, тэмээ хариулах, цуглуулах ба гэрийн хар ажил зэргийг бас оролдох тул борви бохисхийх чөлөөгүй, Болдын ажилд морь, нохой мэт зүтгэнэ.

	Баян Болдын бие өвчин хуучингүй, бага цагаас малын ажлыг оролдсон хүн тул, малыг яаж маллах, бэлчээрлүүлэх зэрэгт дадамгай бөгөөд бас ч өөрөө гадуур ажлыг хийлцэнэ. Дэжид гэрийн ажлыг захирах тул дорд зарц нарт ноён сууна. Малын ажил гэгч үнэхээр дуусгаваргүй, урьд өдрийн ажлыг энэ өдөр дахин мөрдөж, энэ өдрийн ажлыг маргааш дахин хийж нэг янзын ажлыг өдөр бүр хийнэ. Унтахаас өөр амрах чөлөөгүй. Жишээлбэл, хоньчин Дамдин өдөр бүр хонийг хариулна. Долингор өдөр бүр адуунд явна. Бүсгүй зарц нар өдөр бүр тогооны ажлыг хийх ба түлш унд зэргийг бэлтгэнэ. Хонь мал саах зэрэг ажлыг хийнэ. Өдөр сар гэдэг харвасан сум мэт хурдан тул ийн тийн аж төрсөөр хэд хэдэн он болоход Болдын мал нэлээд өсжээ.

	Долингор Мядаг хоёр Болдын ажлыг хийж хаяаг түшсээр нэг мянга есөн зуун арван хэд дүгээр он болоход хоёр гурван бодтой, хэдэн хоньтой болж хаяа сайтай айлыг түшсээр хишиг халдаж, хэдэн малтай болов гэж баярладаг бүлгээ.

	Долингор, баян Болдын адуу малыг олон жил адуулж томоотой сайн гэж Болдод их итгэгдсэн байв. Болд, Долингорыг бусад зарц нараас онц үзэж хуучин дээл гутал мэтийн элдэв зүйлийг хааяа илүүчилж өгнө. Мядагаас төрсөн хүүг Ловон ба Болд, Дэжид нарын заавраар гэлэн Лувсанд шавь болгон өгч дацанд суулгасан юм. Энэ хүү Дамдины ээжид их дасаж эхээс илүү санах тул эмгэнээс салж бүдүүн ламын өмнө том шогол тэвэрч суух нь үнэхээр зовлонтой бөгөөд үргэлж харихыг хүсэх боловч Долингор айлын зарц ядуу хүн тул юунд хүүгээ олон эргэж очих уналга олдох ажээ. Хүү нь хаая хааяа гэртээ ирж Дамдины ээжийн хөдсөн дээлийн хормойг нөмөрч илгэн хөхийг заримдаа үлгэж хэвтдэг боловч Лувсан гэлэнгийн зан ширүүн, хүүд арав тав хоногоос илүү чөлөө өгөхгүй тул Долингор айж, олгосон чөлөөнөөс хэтрүүлэхгүй хүүгээ дацанд хүргэж өгөхөд, хүү нь эмгэнээс салж ядан эргэн харж нулимсаа унагасаар явдаг ба ялангуяа Долингорыг орхиод мордох хэрд, нүдний нулимс их гарах боловч багшийн дуу сонствол дув дуугүй болж нүүрээ буруулна.

	Лувсан гэлэн хүүд банди равжүн сахил хайрлаж, Данзан гэдэг нэр өгөөд итгэл, ламын чодов, ерөөл магтаал, хангал зэргийг заах бөгөөд хүүгийн оюун цэцэн тул амархан тогтооход Лувсан “Миний шавь Данзан хожим надаас илүү лам болно” гэж баярлана. Гэвч Лувсан багадаа багшдаа их зодуулж эрдэм сурсан тул шавиа өөртэйгөө адилтгаж шавь Данзаныг ном сайн тогтоох боловч зодохгүй бол цөв барчид нь арилахгүй болох ба зодуулж сурсан эрдэм санаанд тогтоцтой, амьтанд тустай гэж Данзаны хувцсыг тайчиж, нарийн гөрмөл сураар ороолгодог билээ.

	Хүү гэрээ санахын дээр, ном хичээж тогтоовч, багш бас үргэлж зодох ба ухаан тэнэг болно гэж цадах хоол өгөхгүй, өдөр бүр хэдэн аяга хар цай боовны хугархай өгөх ба орой ганц хоёр аяга хоол идүүлнэ. Үүнд их л зовж өлсөж амьдрах ба багадаа түүхий ус их уусан хийгээд, сувилгаа муудсан ба хатуу багшийн гарт нухлагдсан зэргээс бэтэг өвчний хөрөнгө тогтжээ. Долингор Мядаг хоёр хүүгээ дацанд суулгаж их эрдэм номтой сайн лам болгох гэсэн нь харин үүрд өвчтэй хүн болгосон байна. Жич мэргэн зурхайчаас даруй үхнэ гээд нэг ч амьтан хэрэглэхгүй байсан Цэрэн, төрснөөс хойш эцэг эхээ нэг ч айлгасангүй найм есөн нас хүрчээ. Энэ охиныг харин Болдын эхнэр гар хөлийн үзүүрт зарах сайн зарц болгон, зун бол хурга тугал хариулгаж, халуун наранд хатаана. Хааяа даавуу өмд, цамц, хөдсөн дээл зэргийг хийж өгөөд үүнийгээ арав таван лан өгсөн мэт хариу бодно.

	Өвөл, хавар бол хоцорсон бяруу төлөг хариулгаж зовооно.

	Завсар чөлөөнд аргал оруулуулж, хог гаргуулна. Охины нас бага, хувцас муу, ажил их болж хүйтэн халуунд зүдэрч нүднийхээ нулимсыг өдөр бүр цувруулж шагайн чинээ бор гараараа нүдээ нухалж явна. Болдын өргөмөл хүү Магсар үргэлж боов чихэр идэх боловч Цэрэнд үл өгнө. Магсар янз янзын тоглоомоор тоглоно. Цэрэн Магсартай наадах гэж их дурлах боловч, зав ер болохгүй. Магсар Цэрэнтэй тоглох гэвэл Дэжид хөндөлдөж, “Гуйранч айлын хүүхдийг дагаж элдвийн муу зан сурч, хэрэггүй хүн болно” гэж хүүгээ зандарч, Цэрэнтэй огт тоглуулдаггүй байв. Мядаг, охиноо их ядарч байгааг мэдээд арчлах гэвэл, Болдын эхнэр аашлах нь бэрх тул Мядаг Дэжид хоёулаа хэрэлдэхэд хүрдэг боловч Мядаг Болдын хаяанаас хөөгдөхөөс айж Дэжидийн муу сүрд дарагдаж зүрх мятарна.


5. ЧУЛУУН ХАХУУЛЬ

	 

	Тэгээд Мядаг, Долингор нар үр хүүхэдтэйгээ хамт Болдын боол болон зүдэрч, Болд Дэжид хоёр олон зарц нарын нуруун дээр сууж тавтай жарган амьдарсаар 1915 оны өвлийн эхэн сар болж тамгын газар хэрэглүүлэх арваад хонь Болдынд ногджээ. 

	Долингор түүнийг тууж тамгын газар хүргэвэл түшмэл На хонь үзэж авах болжээ. Энэ түшмэл хээл хахуульд дуртай гэж хошуу хотлоор хэлэлцэх тул ядуу хөлсчин Долингор, нэг хуурахыг хүснэ. Түшмэл На хоёр бичээч хамт хонийг үзэж арай гэж хагасыг аваад, хагасыг голов. Гэтэл Долингор завдаж муутуу цаасанд хэсэг чулуу боож бариад, гологдсон нэг хонины нурууг дарж: “Түшмэл гуай, та энэ хонийг үзнэ үү? Үүний бие бага боловч хүч тарган“ гэх зэргээр магтан хэлэхэд, түшмэл На ирээд хонины хүчийг үзмэгц өнөө боодолтойгоо бариулав. Түшмэл На ханцуй дотроо барилж үзмэгц, хатуу, бодвол мөнгө биз. Барагцаалбал дөрвөн лангаас доошгүй тул голсон 7 хонио дахин дахин үзэж, эргэн эргэн нягталж, бичээч нартайгаа зөвлөөд авлаа. Долингор сэтгэл дотор инээхийн халаг болж үнэхээр байж ядавч, бас айж нүүр буруулан зогсоно. Тэгээд хонио оруулж өгөөд Болдынд ирж өнөө чулуун хахуулийг ярьж гэр дүүрэн инээдэм болов. Энэ тухай бас ч авир шивэр ярилцана.

	Түшмэл На яамандаа орж хүн олон байсан учир өнөө мөнгөө үзсэн ч үгүй, бичгийн хайрцагт хийж цоожиллоо. Түүний маргааш бичгийн хайрцгийг уудлах далимд мөн мөнгөө үзэж задалбал чулуу байжээ. Зальтай төрийн авлигач түшмэл На уурлахын ихээр уурлаж, хараахын ихээр харааж, шүдээ тачигнатал зууж, мэдсэн сурсан бүгдийг Долингороос өшөө авахын төлөө зориулавч ил задалсан бол хэлэх үг олдохгүй, туйлын ичих байсан билээ. Золоор, цөөн хүний дэргэд хайрцаг дотор далд задалсан нь түмэн завшаан гэж баярлана. Нэгэнтээгүүр Долингорыг муу үг олонд тараахаас айх боловч, хэрвээ тийм үг гаргавал огт худлаар түшмэлийг доромжиллоо гэж гөрдөж ял тулгахаар шийдэв. Долингор үүнийг битүү мэдэж хэн хүнд дэмий үл ярина.

	Энэ өвөл дулаан, өвс их, цас нимгэн тул айл амьтан тавтай. Мядаг Долингор хоёр нярай хүүхдээ арчилж, ажиггүй нэг өвлийг өнгөрүүллээ. Хавар болж мал төллөхөд Мядаг хоёр үнээ, хориод хонь сааж, идэх уухаар элбэг суув. Удалгүй зун болж, айл амьтан зусланд бууж, ногоо цагаа элбэг болов.

	Энэ үед Нийслэл хүрээнд татагдах цэрэг хэдэн хүнийг явуулах учир түшмэл На тавтай санаа олж түлхээслэн Долингорыг хөөн мордуулахаар тушаалгав. Болд, Долингорыг явуулахгүй гэж оролдовч цаана нь түлхээс байсан учраас чадсангүй. Долингорыг гэрээ Болдод захиж орхиод албанд мордоход Мядаг “Хоёр нялх хүүхэдтэйгээ яаж амьдарна“ гэж уйлсаар хоцорлоо.


6. ШАР НАРАН, БОР ХОНОГ

	 

	Энэ үе Монголын засаг төр шударгагүй, феодалуудын эрх хэмжээгүй, лам нарын мэдэл нэн их, хүний адгийг ард гэнэ. Ардын адаг цэрэг болно. Цэргийн алба хугацаагүй, цэрэгт ядуу хүн татагдана. Цэрэг болсон хүн бусдын зарц болж амиа тэжээнэ.

	Долингор цэргийн алба хэчнээн жил хаахыг мэдэхгүй боловч урьд ер албанд явж үзээгүй. Болдын хөтөл болж Долнуур, Лүваан (Ляоюань), Хайлаар хотыг үзсэн боловч умард зүг хошуу нутгаас гарч үзээгүй тул хойноо гачигдалтай боловч бас ч урамтайгаар явжээ. 

	Тийнхүү Нийслэл хүрээнээ ирж урьд эс үзсэнээ үзэж, эс харснаа харж, энд тэндхийн нөхөдтэй танилцаж, эзэн Богдын мутраас адис авч, цэргийн албанаа суув. Цэргийн хуаран Хужирбуланд боловч хэсэг цэрэг Хүрээнээ суух тул үүнд Долингор оролцжээ. Энэ хэсэг цэрэг хэдэн том эсгий гэрт арваад арваадаараа тасарч сууна. Арван хоёр хүн бүр нэг даргатай, суух гэрүүдийг цэргийн харьяат аймаг, хошуудаас нийлүүлсэн ажээ. Бүрээс шар бор холимог, зарим нь шалтай, зарим нь шалгүй, дэвсгэр муу, хэдэн муусайн ширдэг дэвсгэрийн оронцог бий боловч газар шорооноос ялгалгүй, цэргийн зарим нь тэрлэг хувцас дэвсэж унтана. Сангаас хоол унд, хувцас хунар өгөхгүй, гагцхүү хувцас хоолны өртөг сар бүр 9 янчаан өгөх нэртэй боловч хэд хэдэн сараар алгасах тул арга буюу бусдын ажил хийж амьдарна. Цэргийн сургууль боловсруулах нь бараг үгүй. Долингор шинэхэн ирсэн тул анхан амьдралаар баахан гачигдсан боловч, хувьд байсан хэдэн янчаанаар аргацааж амь тэжээв. Удалгүй хороо хүрээгээр хэсэж ажил эрнэ. Мах хүргэж тав арван мөнгө олж хэдэн өдөр турш нэг хоёр янчаанаас их үл хэтэрнэ. Заримдаа айлын хог үүрч зайлуулна. Заримдаа сууж байгаа гэртээ тавтай унтаж амардаг билээ.

	Нэг өдөр Гандан орж, үл таних лам айлын хашааны лууль өвсийг зулгаав. Их хашаа бөгөөд хүнгүй байжээ. Лууль их ургасан тул хоёр өдөр турш зулгааж нэгэн өдөр турш үүрч зайлуулаад бүхэл гурван өдөр ажил хийв. Одоо лам гуай юу өгөх бол гэж горьдож суутал, байшинд орж хөгцтэй хөгцгүй хог шороо дарсан хуучин хатсан хавсай боов бага сага өгөхөд хүлээж аваад, нөхөдтэйгөө идсэн нь ганц өдрийн дотор дуусжээ. Энэ мэтээр ядаж зүдэж шар наран, бор хоногийг өнгөрүүлсээр бүтэн хоёр жил болжээ. Энэ завсар гэрийн сураг чимээг хааяа сонсож байсан боловч сүүлийн үед тавтай сураг сонстоогүй тул Мядаг хүүхэдтэйгээ яаж суусныг үл мэднэ.


7. СЭТГЭЛИЙН ТАМ

	 

	Мядаг, Долингорыг явснаас хойш хуучин хэвээрээ дөнгөж амьдарч суулаа. Долингорыг явсаар муу гэртээ нэг ч шинэ бүрээс нэмсэнгүй. Харин муу гэр нь Болдын тугал хурганы сав болж, гэрийн баруун талд хавар бол нярай хурга, нялх тугал дүүрч, намар бол хэнз хурга хөгнөх, бас тарчиг цагт хоцорсон бяруу төлөг урж идээд, уранхай цоорхой болгож, нар салхи халхлах аргагүй болжээ. Үүнд Дэжид өршөөж нэгэн муу туурга өгөөд, их тус хүргэсэн мэт санав.

	1918 оны цагаан сар болж хүн амьтан тарган морины дэлийг засаж унаад давхилдана. Мядагийн ээж хэдийн бие барж, дүү лам бадарчин болоод мөргөл хийж одсон тул золгох садангүй гэж гутарч суулаа. Санамсаргүй дацанд сууж байгаа лам хөвүүн Данзан гэдсээ их болоход хоол ийм бага идэх бөгөөтөл гэдэс ийнхүү их болох нь ямар учир вэ? гэж гайхдаг билээ. Хөвүүний гэдэс улам их болсоор санамсаргүй нэг цагт ядарч хэвтэхэд лам багш Лувсан арчлах сувилахыг бодсонгүй, яарч гэрт нь хүргүүлэв. Мядаг, хөвүүнээ үзвэл царай нь цав цагаан, гэдэс нь үлээсэн гүзээ мэт, мах мяраагүй туранхайн туйл болжээ.

	Мядаг хэрхэх яах аргаа олж ядан уйлж суутал Болд өвгөн гэнэт өршөөж, гайгүй сайн хүн болж Ловон ламыг залж ирэв. Мядаг, Ловон ламаас хөвүүнээ асуувал, Ловон өврийн номыг задалж, шоо төлгөө гарган, их нарийн үзэв. Эцэст санаа алдаж, сая ам нээж “Ай даа, хэцүү байна” гэжээ. Болд Дэжид Мядаг гурвуулаа их сандарч зэрэг зэргээр “Лам минь мэд” гэжээ. Ловон өгүүлрүүн: “Лам хичээвч барах эсэхийг эс мэднэ. Үхээрийн буг нөхөцсөн байна” гээд нэлээд ном буулгаж, үүнийг уншуулсугай, тэгээд хичээвэл амь авч болно. Осолдож үл болно гэхэд, Мядаг, Дэжидтэй зөвлөж тэр номуудыг нь уншиж хайрлана уу гэж Ловонг гуйв. Мэргэн Ловонгийн байдал сая илэрчээ. Хөвүүний өвчний шалтгааныг Дамдины ээж байсан бол лав мэдэх байсан билээ. Зальт бадарчин санааны дураар буг чөтгөр гэж ийн тийн солиорч ухвар мөчид ардыг мунхруулав.

	Мядаг, энэ учрыг яаж олж мэднэ. Ачит лам, хөвүүний өвчнийг арилгаж сайн болгоно гэж залбирч, буулгасан номыг 2-3 өдөр уншуулж хэдэн хонь, нэг үнээгээ барив. Энэ өвчинд гүрэм тусална. Хөвүүний өвчин бас л улам хүндэрч Ловон дахин ном уншив.

	Одоо Мядаг гурван хонь, нэг тугалтай үнээ, нэг шүдлэн үхэр, нэг дааганаас өөр юу ч үгүй болжээ. Хөвүүний өвчин бас л эс эдгэрэхэд Болд нэгэн даагыг нь барьж хутагт ламд даатгалаа. Одоо Мядаг, гүрмийг базаан уншуулж дээд ламд даатгасан тул эдгэнэ гэж горьдож хөвүүнийхээ царайг харж зовон суухад удалгүй нэг сар хэтрээд нас эцэслэжээ. Хөөрхий, насанд эс хүрсэн хүүхдийг ламын ном сургах гэж Лувсан гэлэнд шавь оруулж суулгасан билээ. Харин зовлонгийн авшиг авхуулж 13 настай хөвүүнээ үхүүлсэн нь үнэнхүү хөөрхийлөлтэй билээ. Мядагийг харгалзан туслах гэсэн Болд, Дэжид нар хөвүүнийг нь амьдруулах байтугай, хэдэн мал нь шунахай ламын гарт шилжүүлжээ. Одоо Мядаг яаж амь тэжээнэ. Сэтгэлийн зовлонд хатаж үе үе санаа алдаж уйлан нөхөр Долингорыг ирэх болов уу гэж хүлээн сууна.

	 


8. ХОВЧИЙН ГАЙГААР ТЭНЭСЭН НЬ

	 

	Тэр үед мөн хошууны Дорлиг гэдэг хүн цэргийн алба хаасаар нас нөгчсөний хэл мэдээ хошуунд ирж сонстмогц, үгэнд дуртай хөгшин эм, Дорлиг гэдгийг мөчид сонсоод эндүү тогтоож, Долингорыг үхжээ гэж үг тараасныг Мядаг олж сонсоод, хүн нэг насанд ийм их зовлон эдэлдэг ажээ гэж өглөө үдэшгүй уйлж, унтах нойрноос хагацаж, гэгж гиншин сэтгэлийн зовлонг баршгүй эдэллээ. Уйлсан нулимс нь урд энгэрийг халтар болгоход нүд хэдийн хаван шалхан болж сэтгэл санаа эрүүлгүй, шал өвчтэй амьтан болжээ. Төрсөн хөвүүнээ үхүүлж нэг зовлонг эдлээд, төвлөсөн эрээ үхэв гэж хоёр зовлонг эдлээд, гуйранч амь тэжээх гэж гурван зовлон эдлэвч, алд бие, улаан хоолой гэгч үнэхээр тасрахгүй бөх тул зовлонгийн далайгаас ханатлаа ууж, орчлонгийн зовлонгоос цадталаа идэж дөнгөж муу охиноо арчлан амьдрав.

	Ховч эмгэн гай түй болж Мядагийг улам зовоожээ. Мядаг, Болдын хаяаг түшиж амьдрахад Дэжидийн ааш муу, дэмий тохиромжгүй тул уул нутагтаа одож, төрсөн эгч нь ядуу хүний гэргий болж байх тул түүнтэй хамтарч амьдаръя гэж хүсэх боловч, алс газар тул хүрэлцэхэд бэрх ба арван хэдэн жилээс хойш нэг ч сураг авалцаагүй тул амьд үхсэнийг үл мэдэхээс боогдоно.

	Нэгэн шөнө Болдын эхнэрийн бүдүүн ширэн хүйстэй, цагаан мөнгөн тоолууртай, удаан жил маань уншиж ээл сахиус болсон хар зандан эрихийг хулгана орж хулгайлан авав.

	Хоёр гурав хоносны дараа Дэжид гэнэт үгүйлж, эрихээ эрж эс олов. Болдоосоо нууж дув дуугүй сууж арваад хоног өнгөрүүлээд Ловон ламыг ирмэгц асуувал Ловон төлгөө үзэж “мичин жилтэй хүн авчээ” гэж мэргэлэв. Ловон шоо орхиж, судар дээр гарсныг хэлсэн хэрэг бөгөөд энэ эрихийг мичин жилтэй хулгана авсан байж болох гэжээ. Юунд хүн гэнэ. Ламын шоо энэ мэт солиорно. Тэр хот айлд Мядагаас өөр мичин жилтэй хүн байхгүй тул Дэжид баахан сэжиглэвч ил хэлсэнгүй. Үүнийг Мядаг мэдээд Ловон Дэжид хоёрт далдуур их л гомдов.

	Ловон гуай, Мядагийн өвчтэй хүүхдийг эдгэнэ гэж юмыг цөлбөн авсан боловч уг хэрэг эс бүтсэн учир, ойр хавийн ардууд шүүмжлэн шагших тул Ловон тун зовохдоо гэнэт нигүүлсэнгүй хувраг болж нэг бяруутай үнээг эргүүлэн өгсөнд Мядаг баярлажээ.

	Мядаг, тэндээс удалгүй нүүхээр шийдэж, Болдынд хэлээд, бяруутай муу үнээгээ хөллөж, гэр, тэрэг, хогшлын зарим ихэнхийг хаяж, хагасыг ачиж нүүхэд, Дэжид эх нь хүүхнээсээ салж байгаа мэт зовсон байдлаар элдэв хуурамч сайхан үг хэлж, нүднээсээ нулимс унагааж бага сага идэх, уух юм өгч салав.

	Болд нэг үнээг авч оронд нь хязаалан үхэр хөллөж яв гэж өгөв. Бие бага, хүч эцэнхий боловч, тэрэг чирэхдээ үнээнээс доргүй билээ. Мядаг ганц охиноо дагуулж, гурван тэргээ хөллөж хойд зүг алсыг зорин явав. Замын зуур өвс муу, сая ногоо гарч бий боловч малын аманд орох болоогүй тул хөсөг туйлдаж, басхүү тэрэг нь эвдэрч, дээс сураар хүлж боох зэргээр, зарим газар хээр хонож, заримдаа айлд хонож явсаар нэлээд хонож нутагтаа арай гэж ирээд эгчээ сураглав.

	Ядуу хүний амин тэжээл тогтворгүй, бас суух газар тогтворгүй.

	Мядаг, эгчтэйгээ бас энэ удаа уулзах хувьгүй ажээ. Юу гэвэл, Мядагийн эгч хүний гэргий тул нөхрөө дагаж явахаас өөр аргагүй, мөн л ядуу хоосон айл тул ямагт ан агнаж амьдрах учир амин тэжээлийг эрж ан гөрөөс элбэг газрыг дагаж нүүсээр, Ерөө зэрэг газар ирж нутаглаад бас хэдэн жил болжээ. Энэ айлыг хаана нүүдэллэж явж аль газар хүрснийг нутгийн хүн яахин олж мэднэ.

	Мядаг, эгчтэйгээ уулзахыг горьдсоор алсаас зүтгэн ирсэн нь хоосон мухарджээ. Ийнхүү нэг эхээс цувж төрөөд нэгэн гэрт наадаж өссөн Мядаг эгч хоёр хоёулаа үгээгүй ядуугийн харгайгаар тус тус түмэн газар тэнэж дөнгөж амиа тэжээх боловч бие биеийн сургийг эс сонсох байтугай одоо дахин уулзах эсэхийг үл мэднэ. Мядаг энэ нутгаас нялх багадаа гарсан тул таних мэдэх хүнгүй нэн их мухарджээ. Зарим хүн, Мядагийн эгчийг баруун зүг явсан гэх тул Мядаг дэмий тэнэж үхэр тэргээ хөтөлж баруун зүг гэлдрэв. Хэдэн өдөр явтал хошуу нутгийн хил ойр тул түдэлгүй харийн хошуунд оржээ. 

	Дулаан цагт үхэр тэрэг явган хөтөлж тэнэх нь үнэхээр бэрхтэй. Цагийн улирал ган бөгөөд зуны пүү халуун болсон тул тэсэшгүй зүдэрч гэрээ барьж сууя гэхэд мод эвдэрхий, бүрээс хагас тул нэгэн айлын гэрийн зайд багтаж суухын хүсэл болов.

	Явъя гэвэл тэрэг эвдэрсний дээр бие гүйцэхгүй болжээ. Иймд арай гэж нэгэн дунд зэрэг хөрөнгөтэй айлд иржээ. Энэ айл бол Нийслэл хүрээний зүүн замын суман өртөөнд таван мөчийн алба хаахаар тушаагдаж нүүхийг завдаж байгаа Доной гэгч айл ажээ. Гэрийн эзэн Доной гуч хэр настай гэргийгээ, Жамц гэгч ламд саяхан булаагдсан байлаа. Донойн гэргийг Жамц аваад хийдийн хаяанд буулгаж, анхан нэгэн хэсэг эзэмшиж байгаад, түр янагаа сулрахаар хийдийн хаяа сахих борчуудын сүрэгт шилжүүлжээ. Одоо Доной дахин нэгэн гэргий авах хэрэгтэй байсан боловч юуны өмнө гэрийн ажил хийх хүнээр мөхөстөх тул Мядаг хүүхэдтэй боловч ажилд чадамгай бололтой. Царай зүс сайнтай тул Доной гэргий болгож авах санаатай боловч зан байдлыг үл мэдэх тул энэ удаа гэрийн ажил хийлгэе гэж гэрт оруулан суулгахыг зөвшөөрөн хэлэхэд Мядаг их л баярлаж, тэр айлын тогоо шанагыг барьж суухад удалгүй Донойн гэр нүүж өртөөний алба хаав. Энэ завсар Доной Мядаг хоёр эр эм болж нэг жил тойрон болоход хэд хэдэн дээл хувцас хийж өглөө. Анх Мядаг Доной хоёр эвтэй байсан боловч байн байсаар хоног удах бүр Донойн ааш авир ширүүн болж Мядагийг “гуйранч, цагаачин” гэх зэргээр элдвээр хараан доромжлоход Мядаг нэлээд хүлээж өнгөрүүлэвч аашлах дарлах бэрхэд эс тэсвэрлэж, Донойгоос салж муу гэрээ овойлгон барьж, өртөөний хаяаг түшиж амьдрахад Мядагийн үнээний үр төл өсөж хэдэн үхэртэй болж, бусдын царайг харахгүй амин тэжээл хүрэлцэх учир ажиггүй суусаар 6-7 жил боллоо.


9. ЭР ОРГОВ, ЭМ МУХАРДАВ

	 

	Болд сайн зарцаасаа салж, адууны жижгийг танихгүй, тэр өвөл баахан зуд болсон боловч Болдын нутаг өн тавиун учир харь хошуудаас олон нүүдэлчин ирж нутагласан тул адуунаас ганц хоёрыг алдсаар арав гаруй тоонд хүрсэн ба бас тав зургаан үхэр алджээ. Долингорыг явсаар нэг ч тохирох сайн зарц олдохгүй, ялангуяа адууг хэн дуртай хүн дураараа гам хайргүй эдэлж, бага насны адууг хөл нуруугүй эрэмдэг зэрэмдэг болгоход Болд дэмий л цухалдах боловч өөрөө хийж чадахгүй тул их санаа, олон үг болж уймрахаас өөргүй, ийнхүү баян хүн гэвч, санаа амаргүй зовж, аж төрсөөр хоёр жил болоход үхэрт мялзан өвчин тохиолдож Болдын үхэр их л цөөрлөө.

	Болдын үрчилж авсан хөвүүн нь өсөж, дөрөв таван нас хүрлээ.

	Долингор, гэрийн сургийг нутгийн хүнээс сонсвол нэг хүү нь үхсэн гэх ба бага юмаа барсан гэхийг сонсож хэдэн удаа цэргээс бүрмөсөн чөлөө гуйхад, орны хүнийг харьяат нутгаас ирүүлсний хойно чөлөө олгоно, харьяат аймаг, хошуунд бичиг явуулав гэж хүлээгдүүлсээр 1918 оны намрын сүүл сар болоход Долингор тэсвэрлэж ядаж нэгд, гэрийн газар гачигдалтай. Хоёрт, цэрэгт удаан жил суусан. Гуравт цэргийн зовлон их тул хагацахыг хүсэж оргож явахаар шийдэв.

	Даруйд сайхан танилцсан нөхөр Түндэвтэй хэлэлцэж нэг бороотой шөнө оргож гарлаа. Зуны тэрлэг хувцас, идэхээр болгосон жаахан мах, аяга зэргийн аар саар юмыг боож нэг нь үүрчээ. Нэг нь хоёр эмээл хазаараа баглаж үүрээд явахад, хоёулаа хувцас муу тул шөнийн сэрүүнд баахан жихүүцнэ. Долингорт 10 гаруй төгрөг бий. Нөгөө Түндэв юу ч үгүй бүлгээ. Тийнхүү баруун өмнө зүгийг чиглэн гараад Туулын баруун гүүрний адгаас чөдөртэй морь гүү хоёрыг хулгайлан авч унаад зүүн өмнө зүг гавшгайлан явсаар өндөр даваа хүрэхэд үүр цайлаа. 

	Нар ургасан боловч будантай тул ажиггүй явсаар нэг айлд бууж цай уув. Гэрт эмгэн өвгөн хоёул байна.

	Сайх хоёрын гэр нутаг, хэрэг зоригийг асуухад Долингор өгүүлрүүн:

	“Бид Чойроос хүрээнд аяллаар ирээд буцаж явна. Хөсгөө Хүрээнээс өчигдөр хэвхэн гаргасан тул бодвол үүгээр урьд шөнө өнгөрсөн болов уу” гэхэд өвгөн үнэмшиж байв. Гэтэл мордоход өвгөн гараад тэр хоёрын нэгний нь морь хэтэрхий сайн, нэгний нь уналга гүү боловч зүдэрсэн янз огтгүй, эмээл хазаар их л муу, дээл хувцас уранхай тул аяны хүмүүс арай биш бололтой гэж баахан сэжиглэх байдал гаргасан боловч ганц муу өвгөн яах вэ, тэр хоёр мордоод нэлээд газар яваад, хөдөө цөл бололтой газар мориноосоо бууж тамхи татаж энгийн үг хэлэлцэхэд хоёул оргож гарахад ямар ч саад тохиолдсонгүйг бурхны өршөөл гэж баярлалдаж хэлэлцсэнд саяны өвгөний сэжиглэж байгаа байдлаар үзвэл, бид хоёрыг тохиолдсон хүн эрхбиш сэжиглэж саатуулж магадгүй гэж ярилцаад хоёулынхан нь нутаг хошуу өөр тул явах зам бас л сайн тохирохгүй иймд хоёул зам салахаар тогтож, болгосон махаа идэж сэтгэлийн үг, гэр орны байдал, нутаг хошууны хол ойр зэргийг ярилцаж зам салах болоход нэг сайн морио чи уна, чи уна гэж найр тавин түлхэлцэж эцэст Долингорын нутаг хол тул Долингор унахаар шийдлээ. Долингор Түндэвт хэдэн төгрөгөө өгч хоёулаа дахин уулзахын ерөөл тавьж нүднээсээ нулимсыг унагаан салан ядаж мордоод хоёр биеэ эргэн харж, алхаж шогшсоор явахад газрын дов сэрвэн олон тул удалгүй далд оров.

	Үнэхээр сайхан ханилсан хоёр эр хүн гэдэг эр эм хоёроос илүү янаг хайртай байх тул, удаан жил нэг албанаа хамт суугаад эцэст бие биеэсээ хагацахад салан ядах нь аргагүй. Гэвч эр хүний замын хүзүү урт тул дахин уулзахыг горьдоно.


10. МУХАРДСАН ОРОН

	 

	Тэндээс Долингор наран гарах зүгийг чиглэн хэдэн өдөр явахад ямар ч саад тохиолдсонгүй бөгөөд түмтийн албан хааж буй баялаг хүний зарлагаар, гэрийн газар хэл мэдээ нэвтрүүлэхээр яваа гэж хэлж, басхүү нэрийг Долоодой гэж явжээ. Долингорын морины зүс улаан, бие том, чих соотон, нүд бага бөгөөтөл хурц, хамар монхор, үс тачир, цээж өргөн зузаан, мундаа өндөр, дэл сүүл шингэн боловч урт, хөл богино, бөгс зузаан махлаг, нэлээд бөгтрөгтэй, шүд урт бөгөөд нарийн цэл болжээ. Эцэх цуцахыг мэдэхгүй онц төрсөн хүлэг, ийм нэгэн сайн морь тул хэдийгээр гундавч яв явсаар нутагтаа иржээ.

	Түдэлгүй Болдынд ирж, гэргийнхээ ташаа сургийг сонсоод гашуудан, нүүж одсоныг сонсож сочсон мэт нэгэн үе зовсон боловч, Мядагийн уул нутаг хошууг сонссон тул очиж уулзаж болно гэж санав.

	Болд Дэжид хоёр, Долингорын амьд мэндийг урьдхан сонссон тул одоо хэрхэн чөлөө олж ирснийг сонирхож асууж баярлалдан, одоо гэртээ суулгаж гэр малд зарцлахыг бодно.

	Долингор түүнийг зөвшөөрөхгүй, гэргийн хойноос очно гэж, тэнд бие амарч хориод хоноод, хойд зүг мордоход Долингорын морь эцэж ядарсан учир хол замнахад явгадах болов уу? гэж Болдынд орхиж өөр морь унаж явсан билээ.

	Энэ морь хүч тарган боловч, нас хөгшин билээ. Өвлийн хүйтэн болсон тул жихүүн жаварт сөрнө. Ширүүн явбал морь хөлөрч хөлдөх тул морио гамнаж зөөлөн явсаар Мядагийн нутагт ирвэл, Мядагийн адил бас мухарджээ.

	Чухам энэ нутгийг “мухардах орон” гэж нэрлэвэл зохино. Урьд Мядаг, эгчтэйгээ уулзах гэж ирээд, нэг мухардсан билээ. Одоо Долингор Мядагтай уулзах гэж ирээд бас мухардав.

	Мядаг нэгэнт нутгаасаа гарах, Донойг дагаж алс яваад, суман өртөөний газар амьдран суухыг Долингор олж мэдэх аргагүй.

	Бага сураглаж явахад, тэр хошуунаас нэгэнт гарч одсон тул мэдэх хүн огт үгүйд санаа цөхөрч, буцаж Болдынд ирж амьдрахаас өөр аргагүй гэж гэдрэг эргэж, бас нэлээд хоног явж Болдынд ирлээ. Болд Дэжид хоёр их л баярлажээ. Тийнхүү арваад хоног болоход санамсаргүй заналт түшмэл На мөн л тамгын газар сууж бүхий цагт тохиолдсон тул Долингорыг дам сонсоод бас л харгис санаа төрж Долингорыг барин авч ирүүлэхээр тамгын газраас зарлага албаны хоёр хүнийг томилон мордуулсан нь нэгэн үдэш гэнэт Болдынд ирж Долингорыг барьж аваачив.


11. ХАРАНХУЙ ШУУРГАН ДУНДУУР

	 

	Долингорыг яамны өмнө сөгтгөж, түшмэл На-гийн доорх дэд түшмэл зандран өгүүлрүүн: “Богд Хааны төрийг хамгаалах цэргийн албан хаах нь чухамхүү хүн болсны гавьяа билээ. Чи мөн цэргийн албан хааж байтлаа, одоо хэрхэн учир, ямар заль мэх гаргаж ирэв? Чөлөө олгосон албаны тамгат бичиг бий бол үзүүл. Хэрэв оргож ирсэн бол зохих газар хүргүүлэн шийтгүүлнэ” гэж зандрахад, Долингор оргож ирсэн тул юуны албан бичиг байх билээ. Айж сандарч юуны өмнө үнэн учрыг бүрэн гаргаж мэдүүлсэн боловч, түшмэл На хуучин хяхууг анаж түлхээслэн, банз шаахайг ээлжлэн тулгаж, оргож явахдаа өөр юуг хулгайлан авсан бэ? гэж байцааж, чухамхүү өсөө гүйцэд авъя гэж шүүхэд, өдөр орой болсон тул маргааш дахин шүүе гэж хар гэрт хүрсэн хойно гав гинжийг хийж хадгалахыг тушааж нэгэн удаа яамны өмнөөс зайлууллаа. Ялтныг хадгалах гэр хүрсэн хойно гав гинжийг хийх гэвэл нэгд тэнцэх хадаас олдсонгүй, хоёрт маргааш шүүх гэсэн тул энэ хооронд түвэг гэж санаж зарлага хэдэн хүн, түшмэл На-гаас лавлавал На зөвшөөрч сайн манаж хонохыг захилаа.

	Түшмэл На өөрийн биеэр Долингорыг байцаасангүй шууд нүүр учрахаас бэрхшээсэн хэрэг билээ. Тийнхүү Долингорыг хоёр хүн маналаа. Энэ хоёр хүн бол нэг нь Ядам гэдэг идэр шалмаг хүн, нөгөө нь Бороохой гэдэг өвгөн билээ. Шөнө их цас орж, их салхи салхилж, шуурга нүдгүй шуурна. Долингор хэрхэвч харгис На-гийн гараас амь хэлтрэхгүй гэж санаж, эсвэл биеэ хорлоё, эсвэл бие зайлъя гэж оргох чөлөө харж суулаа. Даруйд манаж байгаа Ядам түлш оруулахаар гарах завсар, ядуу өвгөнийг түлхэж орхиод Долингор гарч одлоо. Муу өвгөн хүүе хаая гэж дэмий л хархирах боловч сонсох хүнгүй, түдэлгүй түлш авчрахаар гарсан Ядам ирмэгц хоёул маш их айн сандран даруй түшмэл На-д мэдүүлмэгц, түшмэл давхийн сочиж, тэр хоёрт их уурлаж хэдэн зарлагуудыг авчирч “заавал Долингорыг энэ шөнө олж ир” гэж чангалан тушаалаа. Тэр шөнө цас шуурга үлэмж тул ганц хүнийг яаж олно. Түүнийг эрэхээр гарсан хүн тус тус явсан боловч дэмий тэнүүчлэн төөрчээ.

	Долингор гараад явахад бие өвдөх боловч, хатуужин баруун зүг алхлан явтал дөрвөлжин эсгийгээр нэмнэсэн чөдөртэй морь золоор тохиолджээ. Морины нэмнээг хазаар ногт зэргээр даруулсан тул мөн хазаараар морио оосорлож мордохыг завдтал ажиглавал баруун талд ойрхон хэрээтэй хоёр морь байжээ. Түүнд эмээл байж болзошгүй гэж санаж очтол, нэгэн хүн эмээл барьсаар мөн морин дээр ирэхтэй нь гэнэт тохиолдож, тэр хүн “Чи хэн бэ?” гэхэд, Долингор, зарлага нэгэн хүний нэрийг зээлдэн хэлж, “Та хэн бэ?” гэхэд өнөө Долингорыг манасан өвгөн болох тул, зүрх баатар болж өгүүлрүүн: “Та буц! Долингор хураасан гэрийн шар эсгий доор нуугдаж хэвтсэнийг тун саяхан олж барив. Харин Долингорыг эрэхээр явсан нөхдийг олж ирэх нь чухал учир энэхэн хавиар бархиран явж чимээ өгье гэхэд миний морь эмээлгүй болохоор та эмээлээ өг” гэхэд, өвгөн үнэмшин хууртаж, эмээлээ орхиод буцлаа. Долингор тэр эмээлийг тохож, хэдэн морьдын дундаас нэг сайныг нь шилж унаад, нэгийг нь хөтөлж баруун зүг харанхуй манан шуурган дундуур довтлон одов. Өвгөн буцаад тамгын газрыг эрж, төөрч мунгинасаар нэлээд удаж арай гэж олж ирээд Долингор хаа байна гэж эрэхэд Долингор байтугай бусад зарлагууд нэг ч үгүй байлаа.

	Долингорыг барьж ирэхээр гарсан Бороохой өвгөн Долингорт эмээл хүргэж өгөөд ирсэн нь инээвэл зохих хэрэг мөн. Нэгэнт Долингорыг барьсан гэх нь худлыг мэдэж амаа барьж гэмшлээ. 

	Маргааш болж, шуурга оройхон арилахад, тамгын газар өвгөнөөс өөр зарлагагүй байв. Бас түүний маргааш болоход явсан зарлага хүмүүсийн зарим нь ирэхэд хошуу дотор улаа унах зар бичиг өгч эрүүлэвч эс олдоход манаж хоноод алдсан өвгөн залуу хоёрыг “Та хоёр хуйвалдан явуулсан” гэж чангалан шүүсэн бөгөөд үүнээс өвгөн шархны халуун болж дөнгөж амь мэнд гарлаа.


12. ХАР САВ ҮҮРЧ БАРУУН ЗҮГ АЛХЛАА

	 

	Долингор шуурганаас огт далдирахгүй явж, улмаар хоёр гурван өдөр явахад алс хол хошуу байтугай, аймаг алсалжээ. Энэ завсар хэдэн айлд орж унд хоол идсэн ба унтсан боловч, ер саатал тохиолдсонгүй. Өөрийн нэрийг Долоодой гэж, бас тохиолдсон нутгийн зах залгаа хошуу гэж бусдаас өр нэхэх буюу хамаатан садантай уулзана гэх зэрэг элдвээр худал хэлсээр явжээ. Тийнхүү хэдэн хоног болоход улмаар ядарч, халууран хэвтэхээс өөр аргагүй болоход нэг элбэг амин тэжээл бүхий айлд хүрвэл, эмгэн эхнэр хоёр байх тул өөрийн явдал учрыг нэгд нэгэнгүй тоочиж хэлээд, хэдэн хоног хэвтэхийг гуйлаа.

	Тэр гэрийн эзэн тусгай хэргээр өөр газар явсан болох нь арваад хоногоос ирэх ажээ. Гэрийн эзний эгч чавганц түр зуур суухыг зөвшөөрч, Долоодойд эм уулгаж арваад хоног болоход өвчин нь намдлаа.

	Гэрийн эзний гэргий бол бас ч асар төвөгшөөсөнгүй билээ. Тийнхүү 15-16 хонотол, нэгэн өдөр гэрийн эзэн Хуяг иржээ. Энэ Хуяг гэгч хэдэн хамжлагатай тайж, эрдэмгүй боловч зан авир багагүй. Гэрт ормогц Долоодойг муухай харцаар удаан ажиглаж, “Та юун хүн, ямар хэргээр яваа вэ?” гэж асуухад, Долоодой “Би айл амьтан хэсүүчилж яваа нэгэн ядарсан хүн билээ. Эрхмийн гэрт хэд хонож бие амрав” гэхээс өөр олон үг эс хэллээ. Дараа тайж гуайн гэрийн хүмүүсээс Долоодойн учрыг сонсож, “Энгийн хар тэргүүт ард боловч, энэ мэт оргодол муу хүнийг гэрт агуулан суулгаж зохилдохгүй байтал, учрыг мэдэх түшмэл томоо бүхий нэрийг хүлээсэн би, агуулж яаж зохилдох вэ? Зүй нь үүнийг даруй барин авч зохих газар хүргэвэл зохино” гэсэн боловч төвөгшөөлтэй учир, гэрээсээ хөөн зайлуулж явуулах гэж шийдээд Хуяг өгүүлрүүн: “Оргодол Долоодой чамайг барьж хүргүүлбэл зохивч, өршөөлийг үзүүлье. Чи эндээс даруй явж манай хошуунаас гарагтун” гэж хөөв.

	Хөөрхий, газар бүрийн харгисуудад хяхагдсан Долоодой явахаас өөр аргагүй. Урьд нэг морио унаж, нэг морио хөтөлж явдаг байсан. Одоо хоёр морио Хуяг тайжид булаагдсан тул Хуягийн эхнэрээс өчүүхэн мах тосыг гуйж аваад, хар саванд хийж мөрөн дээрээ тавьж өрөөсөн гартаа бяцархай хулсан ташуур барьж баруун өмнө зүг явган алхалсаар оджээ. Эр хүн гэгч элдвийг үздэг гэхэд энэ Долоодойн адил элдэв зовлонг дараагаар эдэлсэн хүн ховор. Ядуу төрсөн хүний явдал бүрд зовлон тохиолдоно. Аргагүй гачигдах цагт шударга ард боловч хулгайлах үйлийг үйлдэнэ. Хэдэн морь хулгайлсан Долоодойг хулгайч гэвч, итгэж нигүүлсэлтэй. 

	Долоодойн морийг эзэрхсэн Хуягийг шударга гэвч, харааж өшилтэй. Энэхүү Хуягийн гэр бол харьяат хошууны баруун өмнөд хил болох газар нутаглан суух тул нутгаас даруй гаргахыг бодож Долоодойг баруун өмнө зүг хөөж явуулсан хэрэг бөгөөд тэр зүг ойр төрсөн хүн амьтангүй цөл газар ажээ. Долоодой баруун зүг нэлээд явж цөл газар гэж мэдээд баруун хойд зүг эргэж явсаар атал шөнө болоход, бие ядарч нөмөр дулаан газрыг эрж хэсэг бут шарилжийн дэргэд хэвтлээ.

	Тодорхой хөх огторгуйд дуртмал сар мандаж, онц гялгар одод ов тов бүрэлзэн үзэгдэж, дөрвөн зүг найман зовхисоос анир чимээгүй, үнэхээр аглаг хээр газар боловч, уужим цэнгэлийн гэр мэт санагдаж, нэгэн үе элдвийг эргэцүүлэн бодож, гуньхран хэвтсээр даруйд томоо тасарч, бие манаран унтжээ.

	Түүнээс нойрмоглон сэрж үзэхэд, “долоон өвгөн” гэдэг одон орой дээр ирж, үүр цайх ойртжээ. Бие алдран эвшээлгэж хэвттэл, гэнэт салхи сүр сүр хийж улам ширүүдэхэд цас хийсэн шуурч шар шувуу дуугарч, чоно улих шиг дуу сонстож үнэхээр айх мэт бөгөөд бие жихүүцэж нойр завхран, нэгэн үе сууж, заримдаа хэвтэж, үүр гэгээрч нар гарахыг хүсэж байлаа.

	Асар удалгүй тэнгэр гэгээрч, цэлмэг огторгуйд алтан наран тодроход алс ба ойр газрыг ажиглан үзвэл өмнө зүг өндөр хар уул үргэлжилсний наад хормойгоор хажлагалсан нарийн хоолой нь эмжээр мэт зурайж үзэгдэнэ. Хойд зүг гөвгөр далан алс газрыг халхалжээ.

	Зүүн, баруун этгээдэд үргэлжилсэн урт хоолой хөхрөн харагдана. Ажиглавал, хоолойд, бударгана, дэрс зэрэг байх боловч, нуруу цагаан газартаа оочин цоочин овгор шарилжаас өөр өвс даанч үгүй, нэгэнт мал идэж нүцгэн халцгай сайр болсон газар тул ойр орчим хүн малын бараа үл үзэгдэнэ. Тийнхүү баруун хойд зүг явж, хэдэн бага нуруу давж, гуу жалга, архиа сархиа болсон энгэрт хүрч, нар үд болсон учир бие зүдэрч, түр амарч, юм идэж суутал маш ойрхон бололтой гэнэт буун дуу тас хийж чих халах мэт болов.

	Юу болсныг эс мэднэ. Тэндээсээ Долоодой давхийн сочиж айн цовхорч босоод, ийш тийш харвал юу ч үзэгдэхгүйд гайхаж байтал, зүүн зүгээс буу барьсан явган хүн гарч ирж, Долоодойг харж зог тусан зогсов. Ажиглавал, анчин хүн бололтой. Өнгө цагаан дээлтэй, буу нь орос буу мэт харагдана. Үүнд: Долоодой ам нээж өгүүлрүүн: “Та юун хүн бэ? Надаас битгий ай! Надад зэвсэг багаж юу ч үгүй” гэж бие гараа сэгсрэн үзүүлэхэд гөрөөчин хүн буугаа өмнөө барьж Долоодойг их л ажигласаар ирлээ. Магадалж үзвэл Хүрээнд хамт цэрэгт байсан Бат гэдэг хүн мөн тул Долоодой дуу алдаж баярлан учрав.

	Нөгөө хүн Долоодойг таньж, хоёул дэмий л дуу алдах, сүүрс алдахаас өөр ярих үг олдохгүй байлаа. Эр хүний замын хүзүү урт гэгч чухамхүү энэ билээ. Эзгүй хээр тэнэж явсан Долоодой энд хуучин танилтайгаа учирна гэж хэн санах билээ. Долоодой сүүлийн мянгаад хоногт энэ мэт баярласан өдөргүй билээ. Хоёул харилцан үг солилцож ярихад Долоодой өөрийн цэргээс гарсаар хэрхэн явснаа дэс дараалан тоочлоо.

	Нөгөө хүн Долоодойн явдлыг сонсож үнэхээр сэтгэл уярч санаа алдаж, дэлхий дээр ядуу хүн болж төрснөөс баян хүний мал болж төрвөл сайн гэж, нэгэн үе нүднээсээ нулимс гаргаж, нэгэн үе шүдээ зууж гасаллаа. Батыг хэрхэн нутагт ирснийг асуувал тэр өгүүлрүүн:

	“Би сайн багшийн ачаар цэргийн албанаас халагдлаа. Миний багш бол тус хошууны мэйрэн билээ. Ноднин жил Хүрээнд алба хаахаар суух завсраа надад чөлөө олгож буцаасан. Би одоо өвөг эцэг, хөгшин эхтэйгээ гурвуул амьдарна. Бас ч хэдэн мал бий. Миний гэр энэ баруун хойно асар холгүй, ан агнахаар өнөөдөр үүгээр хэсэж, нэгэн чоно харж, морио тушиж орхиод энэхүү зүүн довын цаанаас буудсан боловч оносонгүй. Одоо чи миний гэрт очиж хоёул хамт амьдрахаас өөр аргагүй” гэхэд баярлан зөвшөөрч явах завсраа Долоодой хар савтай юмнаасаа гаргаж, “Бат чи миний гэрт тавтай морилж идээ хоол зоогло” гэж наадсан билээ.

	Тэндээсээ хоёул нэг моринд сундалдаж хойд зүг шогшсоор орой нар орохын хэрд Батын гэрт хүрвэл, Батын эцэг эх эмгэн өвгөн хоёр байна. Долоодой тэнд сууж өөрийн гэр мэт эзэмшиж, Баттай ах дүү барилдан өвгөн эмгэн хоёрын хуурай хүү болж хамтран аж төрж нэлээд хэдэн жил боллоо.


13. ГОЛОГДСОН ХҮҮХЭН

	 

	1923 он болоход Мядагийн хүүхэн Цэрэн 18 нас хүрч ухаан сэргэлэн, өнгө зүс сайтай, бичиг үсэг муухан төсөөлөх болсон ажээ. Санамсаргүй түүний ойр нутгийн бөгөөд ард олны хөрөнгийг арга залиараа цуглуулсан, эзэрхэг их сүрээрээ эрх мэдлийг эзэлсэн тэргүүн зэргийн туслагч тайж, хааны эрх хэмжээлэгдсэн боловч харгис түүний эрх хараахан хасагдаж амжаагүй, ардын засаг тогтсон боловч, ардын толгойг мөн л барьсаар байгаа түшмэлээс Мядагийн Цэрэнг ядуу хүний хүүхэн боловч, цуурай тунгалаг дуутай, цовоо цолгин зантай, гэрэлтэй сайхан царайтай, гэгээн саруул оюунтай, ув улаан уруултай, уран цэцэн үгтэй, дун цагаан шүдтэй, тунсаг хар нүдтэй, цэвэрхэн хүүхэн гэж дурлаж өөрөө авах гэвэл нэгд, нас өтөлсөн байжээ. Хоёрт, эхнэрээсээ айдаг байжээ. Аргагүйд өөрийн хүүдээ гэргий болгож авна гэж хэд дахин гуйж шаарджээ. Мядагийн хүүхэн Цэрэн сонсоод орилон бархирч эхдээ учрыг гаргаж огт зөвшөөрөхгүй байсанд Мядаг мөн өгөхгүй гэлээ. Тэр хавийн зарим хөгшид, эмгэчүүд охиноо сайн хадамд өгөхгүй гэж Мядагийг буруушаан зэмлэлээ. Мэхчин гохчин лам нар хүүхнээ туслагчийн хүүд өгвөл туйлын сайн гэж төлөг зурхай буулгав. Харгис түшмэл гуай, Мядагийн хүүхнийг хүчээр авахад түвэг мэт санагдаж, “Хориос дээш настай бүсгүйчүүдийг Орост барьж аваачих гэнэ. Хүрээнээс сая арваад хүүхдийг оросууд сонгож аваад барьж аваачсан гэнэ (Энэ нь Москвад сургуульд явсан зургаа долоон бүсгүйчүүд юм). Саяхан хүрээнээс хэдэн оросууд хүүхэн барихаар урд зүг явсан нь одоо удахгүй үүгээр ирнэ. Харин тэр оросууд хүний эхнэрийг ердөө авдаггүй юм гэнэ. Нэгэнт баригдаж явсан бүсгүйчүүд бол хар оросын эхнэр болоод бурхан шашингүй газар байх ба мөн хааяа алж идэж ч магадгүй” гэж цуу тараажээ.

	Суртал үзэл нэвтэрч чадаагүй харанхуй ардын дунд цуу үг амархан нэвтэрч нэг хошуу байтугай аймгийн дунд алс хол хүртэл маш түргэн дэлгэрчээ. Ард түмэн айн сандарч залуу хүүхнээ хөгшин хөвөө ба яртай шархтай, өвчтэй зовлонтой хамаагүй, эр хүйстэй хүн гэгчид эхнэр болгон өгч, эр эм гэж данслуулж учир зүггүй уршиг болоход Мядаг бас сандарч туслагчийн хүүд хүүхнээ өгөхөөр болжээ. Удалгүй туслагчаас хориод бод мал, хорь гучин лан мөнгөний хамтаар хүүхний үнэ, худ ураг болохын бэлэг гэж өгөөд хурим хийх өдрийг товложээ.

	Хүүхэн барих орос ирнэ гэж хуучин цагийн хурим ёсыг тэр бүр гүйцэтгэсэнгүй, төрсөн хүүхэн Цэрэнг төрүүлсэн эхийн дэргэд нь нүдийг нь боож, биеийн нь баглан, хар элэгтийн гарт өгч, харгис түшмэлийн нь бэр болголоо. Очсон цаг даруйд олон хүнээр бариулж орд өргөөндөө оруулаад хар үсийг нь нь хагалж хавчиг татуур зүүлгэж, нүүрийг нь боодолтойгоор, нүдийг нь аниастайгаар хадам аав, хадам ээжээс тэргүүлэн тэр авга, энэ ах, тэр хүргэн гуай, төрлийн хүн гэгчүүдэд толгой дохиулж, цээж бөхийлгөн мөргөх дохих бүр “Тэнгэр мэт тэгш жарга! Намсрай мэт баян бол! Урт настай, их буянтай яв!“ гэх зэрэг мөргүүлсэн хүн бүр ерөөл хэлж байлаа. Энэ нь хавханд орсон үнэгнээс дор, харгисуудын гарт чөлөөгүйгээр баригдсан Цэрэнгийн чихэнд, чонын дуунаас муухай сонстож байлаа. Тэр өдөр туслагч гуай, ах дүү, амраг садны хамтаар баярын хурим болж цэнгэн зугаацлаа. Тусгай гэрт ор дэвсгэр, хогшил зүйлийг бэлтгэсэн байжээ. Орой шөнө болсонд туслагч түшмэдийн хүү “Хөсрий илүүр” хочтой, Буян гэдэг нэртэй, булай хар биетэй, бохир тахир амьтан өвөрт өөрийн эрхгүй бусдын хүчээр түрүүлгээ хараад түлхэгдэн орлоо. Ай нөхөд өө! Амьдаараа чөтгөрт баригдаж, араараа мангаст тэврүүлбэл, арай үүнээс дээр болов уу гэж атиран тийчлэн байвч, аргагүй бусдын эрхэнд орсон ажээ.

	Буян гэгч нөхөртөө үнэн санаанаас түмэнтээ дургүй, мянгантаа жигшдэг боловч эрх чөлөөгүй тул яана! Энэ өдрөөс хойш Цэрэн нь энэ айлын тогооны алчуур, галын хайчнаас өөргүй, хамгийн муу хар бор ажлыг хийж байвч аав ээж бологчийн санаанд аятай тохирох зүйл нэг ч үгүй, ажил бүр буруудаж, өдөр бүр үглүүлж, цаг үргэлж загнуулж, хааяа хааяа зодуулж, толгойдоо далавч зүүж, мөрөндөө бөх зүүж, түмэн зовлонг ганцаараа эдэлж, ядарч зүдэрч явав.

	Өглөө босно, цай чанана, түлш түүнэ, хоол хийнэ, дээс томно, дээл оёно, хувцас хийнэ, ус авна, нүүвэл тэрэг хөтөлнө, буувал гэрийн ажил хийнэ, суувал хатавчинд сууна, үхэр хонь саана, малын ноос үс хяргана, заримдаа хонь хариулна, хааяа үхэр буцаана, зун болбол тугал хурга хариулна. Өвөл бас бяруу төлөг арчилна. Цагаан идээ боловсруулна. Цэрэнгээс эрт босох хүнгүй, Цэрэнгээс орой унтах хүнгүй. Энэ мэтээр туйлын зүдэрч амьдарч байсан билээ.

	Цэрэн нэгэн өдөр явтал өртөөгөөр яваа үл таних боловч үе насны нэгэн бүсгүйтэй уулзжээ. Цэрэн их зовж дарлагдаж байгаа бөгөөд эр эм эрх чөлөөтэй юм гэнэ гэж нэг дам сонссон боловч учрыг мэдэхгүй тул асуух хүн олдохгүй явсан билээ. 

	Энэ бүсгүйтэй энэ тэр үг ярилцах улмаас эмэгтэйчүүдийн эрх чөлөөгөө олсон, эрчүүдээс ялгаагүй болсон, эрдэм ном сурах хэрэгтэй гэх мэт үгнүүдийг сонссон нь сэтгэлийн дотор нар ургасан мэт соньхон байжээ. Албаар яваа адил чацуу насны бүсгүй нь, Цэрэн хүүхний зовон зүдэрч байгаа явдлыг сонсоод хэдэн зүйлийн эрдэнэ мэт чухал сургаалыг хэлж өгчээ. Түүний хэлсэн нь:

	“Эр эм ялгалгүй нэгэн адил эцэг эхээс ч биеийг олж төрсөн хүн юм. Тийм боловч эзэрхэг харгисуудаас бидний бүсгүйчүүдийг мал мэт дарлаж боолчилж байсан бөгөөд одоо ардын засаг мандаж, эмэгтэйчүүд эрэгтэйчүүдийн адил эрх чөлөөгөө олсон тул, дарлагч этгээдтэй тэмцэж, эрх чөлөөгөө эдлэх хэрэгтэй. Эр эмийн явдал бол өөр өөрийн дураар болохоос биш заавал албадан суулгах зүйлгүй. Чи нас залуу ба ядуу ард тул эрдэм сурах хэрэгтэй. Улаанбаатарт очвол орох сургууль олдох ба сургуульд сурвал эрх чөлөөгөө олсны хэрэг сая бүтнэ. Чиний ийнхүү бусдын боол болж явдаг бол буруу.

	Эзэрхэг харгис ноёд, лам нар бол ганц чамайг биш, монголын бүх ард түмнийг дарлан мөлжиж байсан боловч, одоо тэднийг дарж бий” гэх зэрэг сургажээ. Энэ үед ардын засгаас бүсгүйчүүд адил эрхтэй гэж тогтоосон боловч орон нутгийн газруудад феодалын эрх бараг хэвээрээ, бүсгүйчүүдийг харж хамгаалах этгээдгүй, доод ангийн идэвх төдий л хөгжөөгүй, бүсгүйчүүд харанхуй бүдүүлэг ба хоорондоо зузаан холбоогүй зэргээс аль ч газрын бүсгүйчүүд өөрийн санаагаар өөрийн орон нутаг дотроо эрх чөлөөгөө олж хөгжих арга байсангүй. Ганцхан Улаанбаатар хотноо бүсгүйчүүдийн байдал урагш давшиж хөдөөгөөс ирсэн бүсгүйчүүдийг дэвшүүлэн хөгжүүлж байсан учир энэ үед хөдөөгийн дарлагдсан бүсгүйчүүдийн эрх чөлөө олох зам нь Улаанбаатар хот байсан билээ. 

	Тийнхүү Цэрэн, Улаанбаатар орохоор шийдэж сэтгэл санаа маш хөдлөн, асуух үг олон байх мэт боловч дараалан хэлэх эв олдохгүй тул гомдон байжээ. Тэр хүүхний улаач хүн нь явсан учир яаран мордон явахад Цэрэн, эдүгээ сайхан танилцсан нөхөр боловч эртний танилцсан сэтгэлийн нөхөр мэт санагдан хойноос нь харж, “Би ийнхүү эрх чөлөөтэй хүн болоод, үүний адил явах цаг бий болов уу” гэж санахад, нүдний нулимс гарч байлаа. Түүнээс хойш хадам аав ээж ба нөхөр гэдэг чонын шүднээс ялгалгүй харгисууд нь зүйл зүйлээр доромжлох бүр сэтгэлд уур багтан ядах боловч, ядуу бүсгүйд хэлэх үггүй, айлын бэрд амгүй гэж дув дуугүй явъя гэтэл сэтгэл хөдөлж, хадам ээжтэйгээ хариуцан хэрэлдээд, эр нөхрөө илжиг гэж хараагаад, өөрийн гэртээ гүйн харьж, эхдээ зовлонгоо тоочиж, эзэрхэг эцэг хөвүүн хоёрын гараас ангижруулахыг дахин дахин гуйв. Гайхал Буян нь гав гав гэж ирээд эх Мядагийг элдвээр зандарч, эхнэр Цэрэнг түрэмгийлэн дарлаж, бага сага зодож бархируулсаар, уйлуулсаар барин аваачив. Бас дахин Цэрэн гүйж харих гэтэл, гэрээ хүрэх замын зуур баригдаад галын хайч, үхрийн ташуураар жанчуулж шархны халуун болтлоо зодуулав. Эх Мядаг нь хүүхнийхээ зовлонг мэдэж гаславч, аврах арчлах аргагүй билээ. Цэрэн хүүхэн нэг өдөр эхдээ нууц мэдэгдээд оргон явж Улаанбаатар орохоор шийдвэрлэжээ. Тэр шөнөдөө туслагч гуайн мөнгөтэй эмээлийг сайвар цагаан морин дээр тохож, эр нөхөр гэгчийн эзгүй хооронд, эцэг эх гэгчийн унтаж хэвтэх цагт, аар саар юмаа ардаа бүслээд, алчуур дурдан зэргээ энгэртээ өвөрлөөд баруун хойд зүг цогиулан одлоо.

	Шөнийн харанхуйд ганц бие эхнэр, хээр, алс явахад аймаар бэрх боловч, муурын амнаас мултарсан хулгана мэт яаравчлан явсаар маргааш өдөр болж, газар нэлээд алсалж замын айлаар ороод, ташрамын хүнтэй ханилсаар Улаанбаатарт ирээд танихгүй хүнтэй танилцаж, үзээгүй юмаа үзэж, үсээ буулгаж дээлээ засаад, эндхийн айлд сууж хэд хоноод, дараа нь 1925 он болтол сургуульд сууж, бичиг үсэгт сайн гэгдэж, улс төрийн сурталд дунд зэрэгт тооцогдож, бичвэл гар бэлэн, хэлбэл ам бэлэн болжээ. 

	Тэр завсар эх нь ирээд, түүний сайныг үзэж цаглашгүй баярлажээ. Тэр жил баялаг айлын хар нутаг дээр гуйланчны бор гэрийн дотор бархиран чарлаж гологдон хэвтсэн Цэрэн, одоо ийнхүү эрх чөлөөг олоод, эрдэм соёлд суралцаад бүсгүйчүүдийн байдлыг урагш татах, бүрэн эрхт улсын шударга ажилчин болж явна гэж хэн санасан билээ. 


14. БАРАГДАШГҮЙ БАЯР

	 

	Цэрэн хүүхэн мөн оны намар хөдөө албаар явах болж баярлан мордож баруун зүг явахад долоо найм хоноод салбар өртөөгөөр дамжин явж, нэг хошууны тамгын газар хүрлээ. Залуучуудын үүрийн хурал ба энгийн ардын хурал зэргийг зарлаж, заавар бүхий ажлуудыг гүйцэтгэх зуураа, Долоодой эцэгтэйгээ тэнд учирсан ажээ. Долоодой Цэрэн хоёр бие биеэ танихгүй бөгөөд Цэрэн “Миний эцэг урьд Хүрээнд үхсэн” гэж санана.

	Долоодой, бяцхан охинтой гэргийгээ тэр зүүн аймагт эрээд эс олсон тул энд учирна гэж огт санах аргагүй. Эцэг хүүхэн хоёр нүүр учирсан боловч бие биеэ таниагүй билээ. Тэр өдөр Цэрэн буцахыг завдсан боловч ямар нэгэн хэрэг эс бүтсэн учир дахин нэг өнжих болов.

	Тусгаар гэрт сууж байсан тул, хуучин галчид шалтаг тохиолдсон учир оронд нэг хүн суулгахад Долоодой өвгөн тохиолджээ. Долоодой өвгөн, хүүхний цай хоолыг бэлтгэж суух зуураа, хэрэгтэй, хэрэггүй юмыг ярьсаар өөрийн явдлыг ярьж, муу өвгөн чинь зовлон үзсэн толгой доо гэж зовж зүдэрч явсныгаа тоочин ярихад Цэрэн хүүхэн санаа авч, эцгийн явдлыг урьд эхээсээ сонссонтой зарим үг яв цав нийлж, өвгөний хуучин нутаг хошуу хүртэл тохирохоор харилцан идэвхийлэн асуулцсаар хүүхэн урьдаар эцгээ таньж, Долоодой дараагаар хүүхнээ таньж, “миний хүүхэн” гэж хашхиран хүзүүдэж авлаа. Төв газраас томилогдон яваа залуу хүүхнийг хөдсөн дээлтэй ядуу өвгөн тэврээд учир зүггүй үнсэхэд ойрын хүмүүс цуглаж, мунасан өвгөн мунхагдаж, тэнэсэн өвгөн тэнэгдэж, албаны хүнийг самардлаа гэж ая зүйг олж салгахыг оролдов.

	50-аад нас хүртэл, насан туршаар зовсон Долоодойн хоёрдугаар баяр нь энэ билээ. Долоодой Мядагийг мэнд сайн сууж байгаа гэхийг сонсож, эдүгээ хүүхэнтэйгээ уулзсанаар үл барам, Мядагтай бас уулзах болно гэж санаж, бөгс өндөлзөх боловч, яахин явж хүрэхийг, явган явахаас өөр аргагүй болов уу гэхэд, Цэрэн нь хамт явъя гэж зөвшөөрөлдөж, маргааш явах болоод Долоодой гэртээ харьж Батын эцэг хэдийн үхсэн тул, түүний эмгэн Бат хоёрт учир явдлаа сайхан хэлэхэд, тэр хоёрын сэтгэл бас их хөдөлж гурвуул тарган мах чанаж, сайхан цай уугаад бие биедээ салахын ёс хийж, дараа баяртай учрахын ерөөлийг тавьж салаад Долоодой явж тамгын газар ирээд нэг унтахад ер нойр хүрэхгүй тул шөнө их урт мэт санагдаж тийчгэнэн хэвтэхэд, тэсгэлгүй баярлах тул заримдаа инээдэм хүрэх мэт боловч, бас санаа алдаж, нүднээс нулимс дусална. Хүүхэн, залуу хүн тул сэрэхгүй унтахад, өвгөн хүүхнээс асуумаар асуумаар, хэлмээр хэлмээр юм бодогдож, үнэхээр өглөө болохыг маш их хүлээж энэ баярлаж байгаа нэг шөнө нь зовж өнгөрүүлсэн тавин жилээс урт мэт санагдана. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

